
Réabhlóid nua-aimseartha
Réabhlóid ealaíne de chineál eile a shantaigh 
Manet. Theastaigh uaidh aitheantas agus gradam 
oifigiúil a bhaint amach dó féin taobh istigh 
de na catagóirí acadúla péintéireachta a bhí 
leagtha amach ag Salon Pháras. Ach theastaigh ó 
Manet é sin a dhéanamh ar shlí nua-aoiseach. Bhí  
an-mheas aige ar phéintéireacht na nDúitseach 
agus na Spáinneach ón 17ú haois mar aon le saothar 
na nIodálach agus bhí meas ar leith aige ar ealaín 
Veinéiseach an Renaissance chomh maith. Bhí fís 
dá chuid féin ag Manet, áfach. Theastaigh uaidh 
cruth nua-aoiseach a chur ar na traidisiúin mhóra 
sin, ach theastaigh uaidh é sin a dhéanamh ar stíl 
na Fraince. Ní raibh an aisling sin ag teacht le fís a 
linne, faraor.

Cúlra gustalach

Dlíodóir saibhir ba ea athair Manet. Bhain sé 
le teaghlach rathúil ard-mheánaicmeach agus 
d’fhreastail sé ar scoil mhaith. Níor lig a athair dó 
dul leis an bpéintéireacht agus chaith sé tamall i 
gcabhlach na Fraince. Nuair a bhí sé ocht mbliana 
déag d’aois, ámh, thug a athair cead dó clárú i 
stiúideo Thomas Couture, péintéir a raibh ardmheas 
air. Chaith Manet sé bliana ag obair le Couture. 
Bhí an-mheas aige ar Couture féin, in ainneoin nár 
aontaigh sé leis an gcáineadh a rinne a mháistir ar 
shaothar Delacroix agus Courbet. 

Bhí Manet an-tógtha le healaín na seanmháistrí, 
rud a bhí bunoscionn leis an gcóras teagaisc a bhí 
thuas ag an am. Cuspaí beo, staidiúirí mínádúrtha 
orthu agus iad faoi sholas saorga an stiúideo – b’in 
é an rud a raibh dúil ag lucht an Acadaimh ann. 

Édouard Manet – ealaín i gcomhair aois an daonlathais
Ba mhac léinn ealaíne é Édouard Manet le linn na 1850idí nuair a bhí saothar Gustave 
Courbet ina údar conspóide. Ní raibh Manet róthógtha le stíl dhubhach Courbet ná 
leis na hábhair thíriúla thuaithe a phéinteáladh sé. Ach thaitin an splanc agus an 
neamhspleáchas a bhain le Courbet mar Réalaí go mór leis.

AN NUA-AIMSEARTHACHT

FÍOR 40.1 FEAR NA hAPSAINTE, Édouard Manet, Ny Carlsberg 
Glyptothek, Cóbanhávan

Dúirt Manet tráth, ‘An rud a fheicim le mo shúile 
cinn féin, sin é an rud a phéinteálaim; ní an rud a 
thograíonn daoine eile a fheiceáil.’

Treo nua san ealaín

Tar éis dó stiúideo Couture a fhágáil ina dhiaidh, thug 
Manet faoi bhealach nua san ealaín. Ba é an gnáthnós 
in ealaín an Acadaimh solas saorga a úsáid. Bheadh 
an solas ag teacht ó thaobh amháin agus d’fhágadh 
sé sin bailchríoch mhín chruinn ar an bpictiúr. Thug 
Manet a chúl leis an nós sin mar b’fhearr go mór 
leis solas nádúrtha a úsáid – solas na gréine, mar 
shampla. D’fhág sé sin go mbíodh codarsnacht 
láidir idir na dathanna agus go mbíodh an solas   
an-gheal nó an-dorcha ar fad in áiteanna sna 
pictiúir. Chomh maith leis sin, d’fhág an cur chuige  
sin nárbh ann níos mó do na toin liatha idir an 
geal agus an dubh. Bhí cuma níos ‘leacaithe’ ar na 
fíoracha dá bharr sin. Ba bheag le lucht critice an 
modh nua sin agus nuair a chuir Manet a chuid oibre 
ar taispeáint cáineadh go géar í agus rinneadh ceap 
magaidh de féin, fiú. 

Tionchar na Spáinneach

Sna pictiúir luatha a rinne sé bhain Manet úsáid as 
péint thiubh agus cúlraí dorcha. Ina theannta sin 
tharraing sé go láidir ar ealaíontóirí Spáinneacha na 
17ú haois, Diego Velázquez ina measc. Bhí ealaín na 

Spáinne tar éis éirí faiseanta toisc gur Spáinneach 
a bhí i mbean chéile Napolean III, an Banimpire 
Eugénie. Ba é Fear na hApsainte an chéad saothar 
a chuir Manet faoi bhráid lucht an Salon (in 1859). 

FÍOR 40.2 AN tAMHRÁNAÍ SPÁINNEACH, Édouard Manet, 
Metropolitan Museum of Art, Nua-Eabhrac

FÍOR 40.3 LE DÉJEUNER SUR 
L’HERBE, Édouard Manet, 
Musée d’Orsay, Páras



CAIBIDIL 40 AN NUA-AIMSEARTHACHT EALAÍN NA hEORPA (CUID II DE SCRÚDÚ NA hARDTEISTIMÉIREACHTA)

40.3

Tá tionchar na Spáinne le brath go láidir ar an 
saothar, ach níor ghlac an giúiré leis – rud a chuir 
a sháith díomá ar Manet. Dar leo nár mhaith leis 
an bpobal mór an taobh suarach sin de shaol na 
cathrach i bPáras a bheith á léiriú mar ábhar ealaíne. 

Manet agus Salon Pháras

Bhí ardmheas ag Manet ar Salon Pháras agus ba 
é mian a chroí é aitheantas a ghnóthú uathu. Cé 
go ndearnadar neamhshuim agus ceap magaidh 
de in imeacht na mblianta, fós féin,  ba  é an rud 
ba mhó a shantaigh Manet ná meas an Salon a 
thuilleamh. In 1861 fuair sé moladh ar leith don 
phictiúr An tAmhránaí Spáinneach, ach níor mhair 
an t-aitheantas sin i bhfad. Chaith sé an chéad 20 
bliain eile ag troid leis an Salon. D’oibrigh sé gan 
stad gan staonadh ar shaothair mhóra. Glacadh 
le roinnt dá chuid saothar sa Salon ó am go ham, 
ach ní bhfuair ceann ar bith acu an t-aitheantas 

a theastaigh ó Manet. Diúltaíodh glan do  
an-chuid pictiúr eile leis. Ba mhór an t-ábhar 
frustrachais é sin do Manet. Ba é an t-aon ábhar 
dóchais a bhí aige nach raibh aon chruachás airgid 
aige, mar tar éis bhás a athar in 1862 fágadh 
saibhreas mór aige le hoidhreacht.                           

Salon des Refusés

In 1863 dhiúltaigh giúiré an Salon do níos mó saothar 
ná mar ba dhual dóibh. Thug sé sin ar an Impire 
Napoleon III a ladar a chur sa scéal agus cuireadh 
an Salon des Refusés ar bun dá bharr (taispeántas 
de na pictiúir nár roghnaíodh). B’ábhar magaidh ag 
an bpobal iad saothair uile an taispeántais sin ach 
tharraing pictiúir Manet clampar faoi leith.

Scannal Le Déjeuner sur l’Herbe

Bhí Manet tar éis díriú ar roinnt de phictiúir cháiliúla 
an Renaissance agus casadh comhaimseartha 

FÍOR 40.4 FÊTE CHAMPÊTRE, Titian, Louvre, Páras

a bhaint as na fíoracha iontu. Ceann díobh sin ba 
ea Le Déjeuner sur l’Herbe (fíor 40.3) ar leagan nua-
aimseartha é de Fête Champêtre (fíor 40.4) le Titian, 
ealaíontóir mór Veinéiseach. Bhí ina raic láithreach 
mar chuir an pictiúr as do chaomhnóirí móráltachta 
na Fraince go mór. Dá mbeadh Manet tar éis cloí 
le traidisiún clasaiceach measúil an Acadaimh agus 
an radharc á léiriú aige, ní bheadh muintir an 
Acadaimh tar éis aon locht a fháil air. Ach is é a bhí 
i bpictiúr Manet ná gnáthfhir, iad gléasta in éadaí 
na haimsire agus iad ina suí taobh le bean nocht. 
Tharraing an pictiúr go leor cainte i measc an 
phobail, ach dúirt na léirmheastóirí nár theastaigh 
ó Manet ach stangadh a bhaint as daoine. Ba é an 
freagra a thug Manet orthu ná dá mbeadh sé tar 
éis na fir a phéinteáil agus iadsan lomnocht chomh 
maith gur pictiúr le Seanmháistir a bheadh ann.

Scannal Olympia

An bhliain chéanna, phéinteáil Manet pictiúr eile 
a bhí bunaithe ar shaothar eile le Titian, pictiúr 
dar teideal Véineas d’Urbino (Caibidil 32, fíor 32.3). 
Olympia Nua-Aimseartha a thug sé air (fíor 40.5). 

Níor chuir sé faoi bhráid an Salon ar dtús é agus 
é ag cuimhneamh, is dócha, ar lucht a cháinte. 
D’áitigh a chairde air é a chur ar aghaidh i gcomhair 
an chéad Salon eile in 1865 agus ghéill sé dóibh ar 
deireadh. Bhí an giúiré níos oscailte do shaothair 
nuálacha an bhliain áirithe sin de bharr eachtra 
Salon des Refusés. Fós féin, má bhí amhras ar 
Manet, bhí údar maith aige leis, mar bhí fuath ceart 
ag an bpobal ar an bpictiúr. Sciorr na modhanna 
caolchúiseacha péintéireachta thar na daoine agus 
níor aithin siad chomh maith is a d’éirigh leis idir 
sholas agus scáth a léiriú ann. Go deimhin bhí an 
oiread fuatha ag an bpobal ar an bpictiúr gur 
ordaigh an giúiré go ndéanfaí an píosa a dhíbirt go 
cúinne uachtarach an bhalla.

Bean nua-aimseartha

Dála Le Déjeuner sur l’Herbe, bean lomnocht atá 
sa phictiúr seo againn. Is mór idir í agus an fhíor 
mhodhúil chlasaiceach i bpictiúr Titian. Ógbhean 
nua-aimseartha atá inti. Tá ribín timpeall ar a 
muineál agus bráisléad ar a lámh, caitheann sí ribín 
ina cuid gruaige agus tá slipéar sróil ar leathchos 

FÍOR 40.5 OLYMPIA, Édouard Manet, Musée d’Orsay, Páras

léi. Leagann na sonraí sin ar fad béim ar chomh 
nocht agus atá a colainn féin. Féachann sí idir an 
dá shúil ar an mbreathnóir go réidh muiníneach. 
Ní féachaint mhealltach ná théisiúil atá ann ach 
féachaint neodrach ar fad. Tá codarsnacht láidir 
idir na toin éadroma chun tosaigh agus an cúlra 
cothrom dorcha. Níl briseadh ar bith sa chúlra sin 
ach an searbhónta dúchneasach a bhfuil bláthanna 
geala ina baclainn aici. In áit an mhadra atá le 
feiceáil ina chodladh ag cos na leapa in Véineas 

d’Urbino tá cat dubh.

A ndúirt na léirmheastóirí

Maidir le Olympia dúirt léirmheastóir amháin, ‘Níl a 
fhios agam an bhfuil na focail chuí le fáil i bhfoclóir 
aeistéitice na Fraincise le cur síos a dhéanamh 
uirthi ... Tá cuma amaideach ar a haghaidh agus tá 
dath an bháis ar a craiceann.’ Chuaigh criticeoir eile 
níos déine fós air: 

Tá cuma dhearóil ar an gcuspa féin agus tá 
loirg choise an chait le feiceáil ar fud na leapa. 
Is gránna an radharc é ach d’fhéadfaí é sin 
féin a mhaitheamh dó dá mbeadh an pictiúr 
ionraic. An bhean is gránna amuigh, bíonn 
cnámha, matáin, agus craiceann aici. Bíonn 

dath de shaghas éigin inti. Tá cuma mhodartha 
ar chneas na mná seo, áfach agus níor thug an 
t-ealaíontóir cruth féin na mná leis in aon chor. 

Seo mar a thagair alt eile do Manet, ‘is brúid é a 
phéinteálann mná uaine le scuaba soithí’. Moladh 
do chailíní óga agus do mhná a bhí ag iompar 
clainne fanacht glan ar an taispeántas. 

Bhí na léirmheastóirí ar aon intinn gur léirigh an 
pictiúr ‘aineolas páistiúil ar chúrsaí líníochta’. 
Dar leo gur ar éigean a bhí doimhneacht ar bith 
i leagan amach na bhfíoracha agus go raibh 
an t-ealaíontóir tar éis neamhaird a dhéanamh de 
choinbhoinsiúin sheanbhunaithe na peirspictíochta 
agus de chruinnléiriú na bhfíoracha.

Ghoill breith na gcriticeoirí go mór ar Manet. ‘Na 
hionsaithe a rinneadh orm,’ a dúirt sé, ‘sháraigh 
siad ar fad mé tráth a raibh mé i mbarr mo réime. 
Is deacair do dhuine an lascadh síoraí a fhulaingt. 
Cuireann sé lagmhisneach air agus cuireann sé óna 
chonair cheart é.’ Níor bhain Manet úsáid arís as 
samhlaoidí cumhachtacha agus dathanna dalba 
mar a rinne in Le Déjeuner sur l’Herbe nó Olympia 
ach lean a chuid oibre ag cothú conspóide mar sin 
féin.

FÍOR 40.6 CEOL SNA TUILERIES, Édouard Manet, The National Gallery, Londain

Fear ‘breá croíúil a raibh cuma phioctha néata 
air’

De bharr an chlampair agus na drochphoiblíochta 
ar fad faoina chuid saothar ghlac daoine leis gur 
dhuine garbh é Manet, nó gur réabhlóidí ba ea 
é. A mhalairt ar fad a bhí fíor, áfach. Bhí cáil air 
mar fhear galánta gnaíúil, ainneoin go mbíodh 
sé géar, mífhoighneach uaireanta. Duine cliste 
deisbhéalach a bhí ann, ach mholadh a chairde a 
chroí mór. Ní minic a scríobhadh léirmheastóirí go 
fabhrach faoina chuid ealaíne, ach nuair a rinne, 
deiridís i gcónaí gur duine ‘breá croíúil a bhí ann a 
raibh cuma phioctha néata air.’

Taispeántas i nDánlann Louis Martinet

Ba nós le Manet saothair a chur ar taispeáint i 
ngailearaithe príobháideacha. I mí an Mhárta 1863, 

d’eagraigh sé taispeántas dá chuid pictiúr i ngailearaí 
an déileálaí Louis Martinet. Ceann de na saothair a 
cuireadh ar taispeáint ba ea Ceol sna Tuileries (fíor 
40.6) a léiríonn cruinniú de dhaoine sofaisticiúla i 
ngairdíní Phálás Tuileries. I bpálás Tuileres a bhíodh 
cúirt an impire agus bhíodh ceolchoirmeacha ar 
siúl sna gairdíní dhá uair sa tseachtain. Tharraing 
na ceolchoirmeacha sin lucht faiseanta Pháras 
amach chun bualadh le chéile ann agus chun go 
bhfeicfí ann iad. Sa bhliain 1862 rinne Manet an-
chuid sceitseanna sna gairdíní agus d’fhill sé ar a 
stiúideo chun an pictiúr a chríochnú. Tá portráidí 
de go leor dá chairde agus dá lucht aitheantais sa 
phictiúr chomh maith le féinphortráid de féin (ar 
an taobh is faide ar chlé). Is féidir an tionchar a 
bhí ag ealaín nua na grianghrafadóireachta ar an 
saothar a fheiceáil sa mhéid is go ngearrann imeall 
an chanbháis na fíoracha ag ciumhaiseanna an 
phictiúir. 

Caidreamh leis na hImpriseanaithe 

Ba nós le Manet comhluadar a choinneáil le lucht 
na n-ealaíon i gcaiféanna Pháras áit a bpléadh sé 
cúrsaí ealaíne leis na péintéirí óga. Bhí ardmheas 
acu air. Dar leo gur cheannaire ba ea é Manet ar an 
éirí amach i gcoinne thraidisiún ealaín na Fraince. 
Bhíodh Claude Monet agus baill eile de ghrúpa na 
nImpriseanaithe ag tathant air a chuid oibre a chur 
ar taispeáint in éineacht lena gcuidsean. Ach cé go 
raibh meas aige orthu agus gur mhol sé a gcuid 
oibre go mór, dhiúltaigh sé go diongbháilte saothar 
a chur ar taispeáint in éineacht leo. Mar sin féin, 
chuaigh an nuálaíocht stíle a bhain le péintéireacht 
na nImpriseanaithe i bhfeidhm ar Manet go mór. 
Astu uile, ba í Berthe Morisot ba mhó a chuaigh i 
gcion air. Bean óg ba ea í sin a thug a droim leis 
an gcomhghnás agus ar éirigh léi a bheith ina 
healaíontóir rathúil. Ise a spreag Manet chun dath 
a úsáid in ionad liath nó dubh, go háirithe i gcás 
scáthanna. Chuir sí ina luí air suntas a thabhairt 
d’éifeacht an tsolais ar an uisce chomh maith.

Thosaigh na 1870idí go maith do Manet nuair a dhíol 
sé a phictiúr mór Ceol sna Tuileries. Ach rinneadh 
ceangal idir ainm Manet agus na hImpriseanaithe 
agus dá bharr sin d’fhulaing sé an lascadh céanna 
leosan. Ghoill na drochléirmheasanna sin go mór ar 
Manet ach, mar sin féin, bhí sé sásta a bheith ina 

FÍOR 40.7 AN BHALCÓIN, Édouard Manet, Musée d’Orsay, Páras

mháistir nua-aimseartha ag na healaíontóirí óga. 

Bonn urraime faoi dheireadh

Ghnóthaigh Manet an t-aitheantas a shantaigh sé i 
ndeireadh báire in 1880 tar éis dó taispeántas aonair 
eagrú. Bronnadh boinn urraime air, rud a d’fhág go 
nglacfaí gan cheist le gach iarratas a chuirfeadh sé 
faoi bhráid an Salon feasta. Ach bhí an t-aitheanas 
ródhéanach ag teacht agus ba é Salon 1882 an 
ceann deiridh aige. Faoin am sin bhí sé go dona 
tinn agus bhí a chos ag cur isteach air chomh mór 
sin gurbh éigean dó An Beár ag na Folies-Bergère 
a chríochnú agus é ina shuí. Baineadh an chos de 
an t-earrach dár gcionn ach níor tháinig biseach 
ar Manet. Cailleadh é i mí Aibreáin 1883 agus é 
51 bliain d’aois. I ndiaidh a bháis cuireadh saothar 
Manet ar taispeáint ag an École des Beaux-Arts 
agus cúig bliana níos déanaí ag an Taispeántas 
Idirnáisiúnta a tionóladh i bPáras. Bhí ardmheas ag 
daoine ar a shaothair faoin am sin. 

Mná i bpictiúir Manet
Phós Berthe Morisot deartháir Manet, Eugène. Ach 
d’fhan sí féin agus Édouard ina ndlúthchairde agus 

an-spéis acu araon sa phéintéireacht. Tá Morisot 
le feiceáil i roinnt saothar leis ach is é an ceann is 
tábhachtaí díobh, is dócha, ná an ghrúp-phortráid 
dar teideal An Bhalcóin (fíor 40.7) a taispeánadh ag 
Salon 1869. Uirthise is mó a dhírítear sa phictiúr sin, 
í ina suí agus a súile dorcha ag stánadh go grinn 
amach ón bpictiúr. Ní raibh Manet ach díreach tar 
éis aithne a chur ar Berthe agus ar a deirfiúr Edna 
ag an bpointe sin, ach is léir ón bpictiúr go raibh sí 
tar éis dul i bhfeidhm go mór air. Is beag moladh 
a fuair an pictiúr ag an am, rud a ghoill go mór ar 
Manet.

Cuspa an ealaíontóra

Ba í Victorine Meurent an cuspa ab fhearr le Manet. 
Cailín bocht as Páras a bhí inti agus ba bheag deis 
a bhíodh ag cailín mar í a bheith i gcomhluadar 
leithéidí Manet. Casadh uirthi é in 1862 nuair 
a bhí sí 18 mbliana d’aois agus chuaigh a cuid 
gruaige rua mar aon lena craiceann geal i gcion 
air. Bhí sé an-tógtha leis an gcuma shuaithinseach 
neamhghnách a bhí uirthi agus ar feadh tuairim is 
13 bliain ina dhiaidh sin ba í a bhí mar chuspa aige  
i gcomhair roinnt mhaith dá chuid pictiúr, Olympia 

FÍOR 40.8 BEÁR AG NA FOLIES-BERGÈRE, Édouard Manet, Courtauld Art Institute, Londain

agus Le Déjeuner sur l’Herbe san áireamh. Dúirt 
sé go raibh ‘an fhírinne’ le léamh ar a haghaidh, 
agus gurbh é a chuir seisean roimhe ná ‘an fhírinne 
cheart sin’ a phéinteáil.

Beár ag na Folies-Bergère

Tá Beár ag na Folies-Bergère (fíor 40.8) ar cheann 
de na pictiúir is fearr aithne le Manet. Mealladh 
an tsiamsaíocht stáitse ag na Folies-Bergère lucht 
féachana ó chian is ó chóngar. Thagadh fir ó gach 
aicme den saol go dtí an áit chun bualadh leis 
na striapaigh a thaithigh an áit. Is ann a casadh 
Meurent ar Manet agus í ag obair mar fhreastalaí 
beáir ann. D’áitigh sé uirthi a bheith ina cuspa dó 
ina stiúideo. Tá meascán den nuálaíocht agus den 
stíl thraidisiúnta sa phictiúr, déantar an doiléire 
Impriseanaíoch a chumasc leis an téagar, an neart 
agus stuaim. Tá réalachas mionchúiseach ag baint 

le gach mionghné den phictiúr agus sa scáthán 
ollmhór laistiar den bheár feictear an slua atá 
bailithe isteach san áit ag ól agus ag ragairne.

Conclúid
Rinne Manet iarracht nósanna agus cleachtais 
na healaíne ón am a bhí caite a úsáid ach cló 
comhaimseartha a linne féin a bhualadh orthu, 
cló a bhí Francach go smior. Ní raibh aon ghlacadh 
ag na léirmheastóirí leis na hiarrachtaí, áfach agus 
rinneadh a bheag díobh. Thug Manet spreagadh do 
na hImpriseanaithe óga agus chuaigh an nuálaíocht 
a bhain leo i gcion airsean, leis. Mar sin féin, bhí 
ardmheas aige féin ar Salon Pháras agus go dtí an 
deireadh shantaigh sé aitheantas uaidh.

Ceisteanna

1. Déan plé ar an ngaol a bhí ag Manet leis an Salon oifigiúil. 

2. Déan liosta de roinnt de na hábhair chomhaimseartha a roghnaigh Manet dá chuid pictiúr.

3. Déan plé ar an gcaidreamh a bhí ag Manet leis na healaíontóirí Impriseanaíocha.

4. Cén áit a dtagadh na healaíontóirí Impriseanaíocha le chéile chun a gcuid oibre a phlé?

5. Cén uair a fuair Manet an t-aitheantas a shantaigh sé agus ar oibrigh sé chomh dian sin ar a shon ar 
feadh a shaoil? 

Aiste

Is é an aidhm a bhí ag Manet, stíl nua-aimseartha ar fad a fhorbairt agus ag an am céanna cáil a bhaint 
amach dó féin mar ealaíontóir gradamach. Cad a rinne sé chun an aidhm sin a bhaint amach agus conas 
mar a tháinig breith na léirmheastóirí idir Manet agus a sprioc?

Staidéar ar phictiúr daite

Féach ar Le Déjeuner sur l’Herbe (fíor 40.3) agus Olympia (fíor 40.5) le Édouard Manet. Déan comparáid 
idir na saothair sin agus na pictiúir seo a leanas a bhaineann leis an Renaissance: Venus d’Urbino (Caib. 32, 
fíor 32.3), Venus ina Codladh le Giorgione (Caib. 32, fíor 32.2), agus Ceolchoirm Champêtre le Titian 
(Caib. 32, fíor 32.4). Ón staidéar atá déanta agat déan plé ar na gnéithe nua-aimseartha a bhaineann le 
saothair Manet i gcomparáid leis na seansaothair sin.


